
   Mühüm iqtisadi anlayış olan bazar bəşər cəmiyyətin ən mühüm nailiyyətlərindən sayılır. Bazar zaman keçdikcə dəyişikliyə məruz qalmış və bəsti formadan indiki-müasir formaya gəlib çatmışdır. 
Bazar əmtəə-pul münasibətlərinin inkişafı ilə əlaqədar olaraq müasir inkişaf dərəcəsinə gəlib çatmış və bu münasibətlər nəticəsində bazar həm eninə, həm də dərininə dəyişmişdir.
Bazarın quruluşu dedikdə bazarın bütün növlərinin müxtəlif meyarlara görə təsnifləşdirilməsi başa düşülür. Bundan başqa bazar quruluşunu bazar strukturu da adlandırırlar.Bazarın strukturunda mühüm yerlərdən birini dünya bazarı tutur.Dünya bazarı dünya ölkələri arasında əmtəə və xidmətlərin, kapitalların, iş qvvəsinin, valyutaların, qiymətli kağızların və s. alınıb-satılmasını əhatə edir. kapitalizmə keçilməsi ilə dünya bazarının yaranması baş verir. Belə ki, bu dövrdə əmtəə və xidmətlərin tədavülü milli bazarlar hüdudundan kənara çıxır və nəticədə xarici ticarət genişlənir. Dünya ticarətinin genişlənməsi isə məhsuldar qüvvələrin artması ilə əlaqədar olan beynəlxalq əmək bölgüsünün inkişafını göstərir.
Dünya bazarının aşağıdaki formaları fəaliyyət göstərir:
· beynəlxalq əmtəə və xidmətlər bazarı;
· beynəlxalq kapital bazarı;
· beynəlxalq işçi qüvvəsi bazarı;
· beynəlxalq maliyyə-kredit bazarı;
· beynəlxalq qiymətli kağızlar bazarı və s.
Dünya bazarında əmtəə və xidmətlər dünya bazar qiymətləri əsasında hərəkət edir. Burada kəskin rəqabət mübarizəsi, qiymətlərin kortəbii surətdə qalxıb-enməsi, qeyri-ekvivalent mübadilə, bəzi ölkələrin digərlərini istismar və qarət etməsi halları mövcuddur.
Əmtəə və xidmətlərin istehsalına əmək sərf edilməsindəki dəyişikliklər adətən, mübadilə edilən əmtəə və xidmətlərin miqdar nisbətində də yəni onların mübadilə dəyərində əks olunur. Beləliklə, aşkar olur ki, əmtəə və xidmətlərin mübadilə dəyəri onun dəyərinin təzahür formasıdır.
Əmtəə,  xidmət  və  kapital  bazarları  ilə  yanaşı  işçi  qüvvəsinin  beynəlxalq  bazarı  da  mövcuddur.  Bir  ölkədən  digərinə  hərəkət  edən  işçi  qüvvəsi  özünü  əmtəə  kimi  təqdim  edir  və  beləliklə  də,  beynəlxalq  iqtisadi  münasibətlər  sisteminin  tərkib  hissəsinə  çevrilmiş  beynəlxalq  əmək  miqrasiyası  baş verir.
Ölkələr  arasında  ictimai-ərazi  əmək  bölgüsünün  ən  yüksək  səviyyəsi  olan  beynəlxalq  əmək  bölgüsü  müxtəlif  əmtəələrin  istehsalının  müxtəlif  ölkələrdə  təmərküzləşməsini,  müxtəlif  ölkələrdə  müxtəlif  həcmdə  və  fərqli  ixtisas  səviyyələrində  əmək  resurslarının  olmasını  nəzərdə  tutur.  Beynəlxalq  əmək  bölgüsü  çərçivəsində  kooperasiya  həyata  keçirilərkən  bu  iki  formada  baş  verir:  əmək  bölgüsü  əsasında  istehsal  edilən  əmtəələrlə  beynəlxalq  mübadilə  (beynəlxalq  ticarət)  və  ya  əməyin  ölkələrarası  hərəkəti  əsasında  beynəlxalq  əmək  miqrasiyası.
İşçi  qüvvəsinin  beynəlxalq  miqrasiyası  muzdlu  əməyin  ixracı  və  idxalından  ibarətdir.  İşçi  qüvvəsinin  daxili  miqrasiyasını  (bir  ölkənin  regionları  arasında)  və  xarici  miqrasiyasını (bir neçə ölkəyə aid olan) fərqləndirirlər.
Dünya bazarının digər bir növü beynəlxalq valyuta bazarıdır. Dünya birliyində valyuta münasibətlərinin nizamlanması dünya valyuta sisteminin genezisi çərçivəsində həyata keçirilirdi. Valyuta dövlətin və ya dövlətlər qrupunun sərhədləri xaricində və daxili bazarında dövr edən pul vahididir.
Dünya valyuta sistemi beynəlxalq valyuta-iqtisadi münasibətlərinin dövlətlərarası razılaşmalarla bərkidilmiş təşkilat formasıdır. İstənilən başqa sistem kimi valyuta sistemi də özündə bir sıra elementləri:valyutanı; konversiya edilmə şərtlərini; valyuta paritetini; dəyişmə kursunun rejimini;valyuta məhdudiyyətlərini, valyuta nəzarətini; beynəlxalq valyuta likvidliyinin tənzimlənməsini; dövriyyədə beynəlxalq kredit vasitələrinin istifadə olunma qaydasını; beynəlxalq hesablaşma qaydasını; valyuta bazarının və qızıl bazarının rejimini;  valyuta münasibətlərini idarə edən və tənzimləyən orqanlarını birləşdirir.
Beynəlxalq qiymətli kağızlar bazarında iqtisadi sahələrə vəsaitlərin cəlb edilməsinə təkcə yeni gəlirlərin əldə edilməsi deyil, həm də əvvəllər qazanılmış gəlirlərin qorunub saxlanması və artırılması məqsədini daşıyır. Qiymətli kağızlar bazarının köməyi ilə əsas iqtisadi operatorlar arasında: əmtəə və xidmət istehsalçıları ilə müəssisələr arasında, maliyyə vasitəçiləri ilə kredit institutları, banklar, sığorta şirkətləri, fond birjaları arasında əlaqələr daha da güclənir. 
Beynəlxalq qiymətli kağızlar bazarı ilə əlaqədar aparılan təhlilləri ümumiləşdirərək belə nəticəyə gəlmək olar ki, müasir şəraitdə maliyyə bazarının tərkib hissəsi kimi qiymətli kağızlar bazarı maliyyə resurslarının hərəkətini təşkil etmək, onların düzgün istiqamətləndirilməsini təmin etmək, dövlətin maliyyə və pul-kredit siyasətinin əsas aləti kimi çıxış etmək və s. baxımından iqtisadiyyatın inkişafinda mühüm rol oynayır. Xüsusilə də bazar iqtisadiyyatı sistemli ölkələr üçün bu bazarın inkişafı müstəsna əhəmiyyət kəsb edir. 
